
	ШОЛОХОВЫН ЗОХИОЛТОЙ ТАНИЛЦСАН МИНЬ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

ШОЛОХОВЫН ЗОХИОЛТОЙ ТАНИЛЦСАН МИНЬ

	 

	1934 оны зун би Путиловын заводын өөрийн танил залуу инженер Чернышевтэй хамт Ленинградаас Хар тэнгисийн эрэгт очиж амарлаа. Ленинградад байхдаа тэр нөхөр, машин үйлдвэрийн заводын илчит халуун тогооны тухай зузаан зузаан ном үргэлж уншихаас биш, уран зохиолын ном уншдаггүй бололтой байсан билээ. Амралтын газрын дэргэд нэг жижигхэн тасалгаанд бид хоёр суудаг боллоо.

	Чернышев хар чемоданаасаа хэдэн ном гаргаад уншдаг болов. Би тэр үед орос хэл муу мэддэг байсан учраас зузаан ном уншиж чадахгүй жижиг үлгэр л дөнгөж уншдаг байлаа. Зөвлөлтийн зохиолч Пантелеевын зохиосон жижиг өгүүллэгүүдийг үсэгчлэн уншиж байтал минь Чернышев:

	- Нээрэн тийм байсан юм даа, мундаг зохиолч юм гэж чанга дуугаар хэллээ. Энэ нөхөрт маань номын хий тусаж байна уу? гэж бодоод би уншиж байгаа зүйлээ хальтчиж байлаа. Гэтэл бас:

	- Давыдов, Давыдов!  гээд бархирав.

	- Юун Давыдов бэ? Нөхөр минь битгий саад болоод байгаач  гэж гуйлаа. Чернышев:

	- За би чамд саад болохгүй гадаа гаръя гээд байшингийн гаднах бандан дээр сууж номоо уншив. Тэндээс Чернышевын дуу байн байн сонсдож байлаа. Гэнэт байж байгаад:

	- Ийм л байх хэрэгтэй, Давыдов шиг амьдрах хэрэгтэй. Харанхуй эхнэрүүд хэцүү байна гээд бархирав. Түүний байн байн бархирахад би алмайраад номоо ойлгож чадахгүй боллоо. Тэгэхэд нь баахан цухалдаж:

	- Чамайг ингэж үргэлж хашхираад байх юм бол би номоо аваад өөр газар явлаа. Чи надад саад болж байна Би, ном уншихыг бас оролдож байна шүү гэж хэлэхэд тэр нөхөр эелдгээр хариулсан нь:

	- Чи энэ хоцрогдсон эхнэрүүд шиг бас л учир мэдэхгүйгээс ингэж хэлж байна. Энэ номыг би зүгээр уншиж чадахгүй. Зүрхий минь атгаж аваад үнэн амьдрал тэмцлийг зурайтал харуулаад байна шүү гэлээ.

	- Хэний зохиосон ямар ном бэ?  гэхэд:

	- Шолохов, Шолохов гэж хэлэв. Шолохов гэдэг нэрийг би тэр өдөр анх сонссон тул гайхаж:

	- Горький, Пушкин, Толстой гэж би олон сонссон, Шолохов гэж ер сонсоогүй, энэ хаанахын зохиолч юм бэ?  гэсэнд тэр нөхөр:

	- Чи даанч Шолоховыг мэдэхгүй гэж үү? Тэр бол манай Зөвлөлтийн их зохиолч шүү, нас нь залуу, чи бид хоёроос олон ахгүй байх. Би Умарт Кавказын Кубань мөрний тал газар өссөн хүн юм. Энэ Шолохов бас манай тэндхийн хүн. Зөвлөлт засаг анх тогтсон байдлыг үзүүлсэн “Дөлгөөн Дон” гэдэг зохиолыг хэдэн жилийн урьд бичсэн юм. Одоо “Атар газрыг хагалсан нь” гэдэг зохиол сая бичжээ. Чи үүнийг мэдэхгүй байж болохгүй гэлээ. Тэгээд тэр нөхөр над нэг уран цэцэн үг хэлсэн нь үргэлж санагдсаар байдаг юм.

	- За одоо алтан нар хөх тэнгэрт гялбаж байна. Зүйл бүрийн ой модтой сайхан цэцэрлэг биднийг хүрээлж, Хар тэнгисийн цэнхэр мандал зөөлөн салхинд мяралзаж байна. Их Зөвлөлт орны ажилчин, эрдэмтэн янз бүрийн хүмүүс энд ирж амран цэнгэж байна. Ертөнцийн сайхан үзэсгэлэн гэдэг энэ биш үү. Энэ сайхан байна уу? - гэж асуулаа. 

	- Сайхан байна гэж би хариуллаа.

	- За тэгвэл энэ хамаг сайхан үзэсгэлэнгээс дутахгүй илүү сайхан, илүү оргилсон амьдрал энэ номын дотор байна гэв. Би цухалдахаа болиод түүний сэтгэлий нь их хөдөлгөсөн зохиолын тухай юу ярихыг дуртай сонсож суув. Түүний үргэлжлэн хэлсэн нь:

	- Давыдов гэдэг манай Путиловын нэг ажилчныг хамтралд туслалцуулахаар хөдөө явуулсан байна. Түүний амьдралыг энд бичжээ. Хөдөө газар хамтрал байгуулж жишээ болохуйц сайн ажиллаад нударган баячуудтай зоригтой тэмцэж байгаа тухай энэ номд бичжээ. Бэрхшээлийг яаж ялах вэ гэдгийг ч сургажээ гэж хэлэв.

	Тэгээд бүхэл үдэш “Атар газрыг хагалсан нь” гэдэг зохиолын агуулгыг ярьж өгсөн юм. Түүний дараах өдрүүдэд “Дөлгөөн Дон” гэдэг зохиолын агуулгыг надад уран сайхнаар ярьж өгсөн билээ. Бид хоёрын яриа ч энгийн намуухан яриа байгаагүй үргэлж бахдан баярлах ба гашуудан гомдох сэтгэлээр дүүрсэн байлаа. Тэгээд Чернышев номоо уншихдаа бархирахаар барахгүй түүний яриаг сонсохдоо ч “аа чааваасаа” гэж бархирдаг байж билээ. Ингэж би Шолоховын зохиолтой анх танилцсан бөгөөд түүнийг агуу зохиолч болохыг ойлгож мэдсэн юм.

	1954 оны өвөл их зохиолч Шолоховыг биеэр үзэх завшаан бидэнд тохиолдлоо. Дунд зэргийн биетэй, жинхэнэ орос царайтай, шар үстэй, даруухан зантай энгийн нэг хүн байх юмаа. Зөвлөлтийн зохиолчдын II их хурал Москвад болж байлаа. Зохиолч Шолохов үг хэлнэ гэж хурлын тэргүүлэгч зарлав. Танхим дүүрэн хүн орлоо. Суудал багтахгүй болсонд олон хүн зогсож байв. Хурлын танхимын гадуур зураг авах, ном худалдах, хоол унд зарах зэрэг ажилтай байсан жирийн хүн ч Шолохов гэдэг нэрийг сонсохтойгоо зэрэг цөм хурлын танхимд чихэлдэн орлоо. Шолохов намуухан дуугаар чухал гүн утгатай үгээ ярив. Зөвлөлтийн зохиолын чанарыг улам сайжруулахад үгээ зориулжээ. 

	Танхим дүүрэн хүмүүс зүрхээ дарж, түүний үгийг байн байн алга ташин сонсож байгааг харахад Шолохов их хүндтэй, олны хайрыг татсан зохиолч нь мэдэгдэж байлаа. 

	- Бид зохиолч бүр өөрийн зүрхний заавраар бичдэг, бидний зүрх нам ба ард түмэндээ харьяалагдаж байдаг юм гэж Шолохов үгээ төгсгөсөн билээ. Нам ба ард түмэндээ харьяалагдаж байдаг үнэн зүрхний зохиол бол чухам үнэн, чухам уран зохиол, бүх ард түмнийг сайн сайхан үйл хэрэгт дайчлах зохиол болж чаддагийг би гүн ойлгож мэдсэн билээ. 

	ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть (1998) номын хэвлэн нийтлэлийн мэдээлэл

